
Frágreiðing til Fiskimálastýrið um livratøku

Bakgrund
Í sambandi við at stórir trupulleikar sýnast at vera við at fáa gagnnýtt livrina, sum takast kann av feskfiskaflotanum, ið roynir í heimasjógvi, heitti Fiskimálastýrið á Heilsufrøðiligu starvsstovuna um at kanna møguligar tekniskar/fíggjarligar loysnir fyri at livur og rogn verða tikin.

Kanning av verandi støðu og orsøkum

Fyri at lýsa støðuna, eru samrøður gjørdar við umboð fyri teir partar, sum metast at hava áhuga í málinum.

Tosað er við:    Ari Thomassen, Niðursjóðingarvirkið P/F Kovin

    Jógvan og Eirikur á Húsamørk, lýsivirkið P/F H. Konoy


    John Nielsen, Føroya Fiskamarknaður


    Óla Jacobsen, Føroya Fiskimannafelag


    Olaf Olsen, P/F Beta, Elmar Guttesen, skipari, og manningina á Trasti


    Osmund Justinussen, reiðari fyri Stjørnuna og Polarhav


    Bjarta Mohr, Sp/f Ísbjørnin, Eyðun Hansen, skipari, og manningina á Føstuvarða


    Jónsvein Knudsen, P/F Snaraløkur, og Bjarna Kass, skipara.

Ymiskar áskoðanir eru um, hvørjar orsøkirnar eru til trupulleikarnar, og hvussu teir kunnu loysast.

Livratøka

Livurin, sum verður tikin, verður koyrd í plastposar, ið verða ísaðir í kassar. Hesin framleiðsluháttur gevur livur við góðari góðsku. Livratøkan gevur nakað av eykaarbeiði.

Ymist er, hvussu umstøðurnar eru frá einum skipi til annað at taka livur, og hvussu nógv eykaarbeiðið er. Umborð á nýggjaru trolarunum, sum vit hava vitjað, eru góðar umstøður. T.d Stjørnan og Polarhav eru útgjørdir við einari rennu, sum livurin verður koyrd í, tá kruvt verður. Livurin  fer so beinleiðis í eina kurv.

Onnur nýggjari skip kunnu útgerast við tílíkum rennum fyri lutfalsliga lítla upphædd. ( T.d Føstuvarði o.o.) 

Á øðrum skipum eru umstøðurnar nakað truplari, t.d. kubatrolarunum, av tí at kryvjiborðini mugu flytast, tá hálað verður, so har ber ikki til at hava fastar rennur. Teir hava tó innrættað seg soleiðis, at møguligt er at taka livur.

Onnur skip hava aðrar trupulleikar, t.d. Topas, Sardis, Jaspis og Ametyst, har lastin er lutfalsliga lítil. Men teir mettu ikki, at tað var nøkur serlig forðan í hesum, tí teir kundu ísa livrina í krubbur fremst í lastini, ella í ein pavn á dekkinum.

Alment kann sigast, at tað ikki eru tekniskir trupulleikar, ið forða fyri at livurin verður tikin, men heldur ein fíggjarligur spurningur, um tað loysir seg.

Flutningur

Sum er, er bert ein keypari til livrina, og avheintar hann hana sjálvur á bryggjuni. Hetta kann geva trupulleikar, av tí at tað tarnar øðrum arbeiði á bryggjuni, um livurin stendur ov leingi ( sí vitjan hjá P/F Snaraløkur).

Sambært samrøðu við John Nielsen frá Fiskamarknaði Føroya, er einki í vegin fyri, at livurin fer um uppboðssøluna. Tað hevði kanska minkað um arbeiðið viðvíkjandi flutningi og trupulleikar við skitnum kassum v.m., um innsavning og flutningur var skipaður ígjøgnum Fiskamarknað Føroya. Tað kundi eisini skapt møguleikar fyri at fingið hendur á størri nøgdum.

Prísur og býtisskipan

Við núverandi skipan, við bert tí eina keyparanum, er prísurin, sum goldin verður 2,33 kr/kg.

Ymiskt er, hvussu býtið millum skip og manning er.

Á teimum skipum, har býtt verður millum skip og manning, fær reiðarin 1 kr/ kg, manningin fær 1 kr/kg, og keyparin rindar 0,33 kr/kg í skatt fyri manningapartin. Reiðarin rindar fyri posar, ís og landing.

Til tey skip, har manningin fær alla inntøkuna, verða 2,00 kr/kg goldnar. Manningin fær 1,50 kr/kg, meðan keyparin rindar 0,50 kr/ kg í skatti fyri manningarpartin og rindar fyri posar.

Sum er fáa fiskimenninir inntøkuna av livrini goldna kontant í hondina. Sambært Óla Jacobsen frá Føroya Fiskimannafelag er tað upp til reiðarí og manning at avtala býtið.

Eftir okkara meting hevði tað verið best við einari fastari avtalu, sum ásetti eitt býti, sum var til fyrimuns fyri allar partar.

Um reiðaríið bert skal hava útreiðslur av, at livurin verður tikin, sigur tað seg sjálvt, at livratøkan ikki hevur nakran áhuga. Sum sæst av omanfyri vístu prísum, verður meira goldið fyri livrina, har býtt verður millum reiðarí og manning.

Ein møguleiki er, at tað almenna letur ein menningarstuðul sum prísískoyti í eina avmarkaða tíð, so størri nøgdir koma til lands. Hetta kann skapa fleiri framleiðslumøguleikar, t.d. niðursjóðing og frysting. Fleiri framleiðslumøguleikar kunnu viðføra kapping um rávøruna, og harvið hækkandi prísir. 

P/F Kovin hevur gjørt nakrar royndir við at niðursjóða livur við góðum úrsliti. Tekniskt er einki í vegin fyri, at teir kunnu fara undir hesa framleiðslu, men fortreytin er, at teir fáa støðugar veitingar  av livur við góðari góðsku . Eisini hava teir ætlanir um eina útbygging, sum gevur møguleikar fyri innfrysting av rognum og livur.

Niðurstøða

1. Tað er ikki eitt tekniskt problem, sum forðar tøku av livur.

2. Menn eru positivir yvir fyri at taka livur. Ynskiligt var, at prísurin var nakað hægri, men eingin setur hægri prís sum eina treyt fyri at fara undir livratøku.

3. Onkur reiðari setur tó sum treyt, at viðurskiftini við avheinting av livur og kassaleigu og mannagongd umborð v.m. má verða betur skipa. Somuleiðis er tað ein fortreyt, at reiðarin ikki hevur beinleiðis útreiðslur av livratøkuni.

Hetta krevur, at eitt býtið kann avtalast millum partarnar, sum báðir partar eru nøgdir við.

4. Okkara meting er, at ein avtala eigur at verða gjørd millum Fiskimannafelagið og Reiðarafelagið, sum staðfestir hesi viðurskifti.

5. Somuleiðis meta vit, at trupulleikar eru í sambandi við landing og flutningi víðari. 

Móttøka og flutningur eiga at verða skipa ígjøgnum Fiskamarknað Føroya. Fiskamarknaðurin hevur uppboðssølur og móttøkur um alt landið. Hetta skuldi økt um møguleikarnar fyri at fingið fatur á livur, og somuleiðis givið møguleikar fyri samskipan av flutninginum av fiski og livur. Almennar reglur ella mannagongdir viðvíkjandi handfaring og ísing v.m. eiga at verða gjørdar.

Heilsufrøðiliga starvsstovan

Magnus Pauli Magnussen


Helgi Nolsøe

Samrøður v.m. í sambandi við kanning av verandi støðu og orsøkum

Fyri at lýsa støðuna eru samrøður v.m. gjørdar við umboð fyri teir partar, sum metast at hava áhuga í málinum.

11/5-00: Teldubræv sent til Meginfelag Útróðramanna:

Skriv sent til MÚ við fyrispurningi um teirra áskoðan á, hvussu livurin kann fáast til høldar.

Onki svar fingið.

16/5-00: Fundur við umboð fyri P/F Kovan:
Ari Thomassen frá P/F Kovin upplýsti, at teir høvdu alla ta neyðugu útgerðina til at niðursjóða livur. Teir høvdu gjørt eina royndarframleiðslu í fjør, sum var væleydnað.


Fyritreytin fyri , at P/F Kovin skal kunna fara undir framleiðslu, er, at teir fáa eina javna tilgongd, og at teir kenna tíðspunkt fyri leveransu.


Fyri P/F Kovan hevði eitt møguligt samstarv við Lýsivirkið verið ein fyrimunur.


Møguleikin fyri at livurin kundi fara yvir uppboðssøluna var eisini nevndur.

P/F Kovin skal í gongd við eina útbygging fyri at víðka um møguleikarnar fyri innfrysting. Hetta verður í fyrsta lagi gjørt fyri at verða betur útgjørdur til at taka ímóti rognum, men gevur hetta eisini møguleikar fyri at innfrysta livur, sum ávísur marknaður er fyri.

Í sambandi við trupulleikarnar at fáa fatur á livur vóru nevndar tríggjar høvusorsøkir: Pengar, frívakt og umstøður:

1. Prísurin, sum kann latast fyri livrina, minkar um áhugan fyri at taka hana.

2. Umborð á línubátunum verður ikki gingið í føstum vaktum. Eyka arbeiðið, sum livurin gevur, gongur út yvir frívaktina.

3. Umstøðurnar umborð eru ikki nóg góðar soleiðis, at tað gevur nógv eyka arbeiði.


Viðvíkjandi pkt. 1 hevði kapping um livrina allarhelst bøtt um prísin. Viðvíkjandi 2 og 3 kunnu møguligar tekniskar loysnir gera arbeiðið lættari at fáast við.

16/5-00: Tosað við John Nielsen frá Føroya Fiskamarknaði:

Upplýst var, at í prinsippinum var einki í vegin fyri, at livurin fór yvir uppboðssøluna, men tá skulu helst vera fleiri keyparar.

17/5-00: Tosað við Óla Jacobsen frá Føroya Fiskimannafelag:

Upplýst var, at inntøkur frá livur verða býttar eftir avtalu millum skip og manning. Um íløgur skulu gerast, má avtala gerast um, hvussu kostnaðurin verður býttur.

29/5-00: Fundur við Olaf Olsen frá P/F Beta:

Á fundinum við Olaf Olsen upplýsti hann, at kubatrolarnir taka nakað av livur. 6 bátar tóku, men nøgdirnar vóru ógvuliga ymiskar. Livurin, sum bátarnir taka, fer øll til lýsivirkið í Leirvík. Prísurin, sum goldin verður, er 2,33 kr/kg. Býtt verður soleiðis, at reiðaríið fær 1 kr/kg, manningin 1 kr/kg og skattamynduleikarnir 0,33 kr/kg.


P/F Beta er í útgangsstøðinum positivt fyri at taka livur, sjálvt um tað ikki hevur stóran fíggjarligan týdning fyri reiðaríið.


Tosað var um møguleikan fyri at gera onkrar tekniskar betringar fyri at gera arbeiðið í sambandi við livratøkuna lættari, og vóru teir áhugaðir at luttaka í einari verkætlan, har royndir verða gjørdar umborð á einum skipi.


Tosað var um ymiskar loysnir, og niðurstøðan var, at skipanin, har plastposar verða nýttir, er tann besta, men roynast skuldi við tekniskum tiltøkum at gera arbeiðið við tøkuni minni krevjandi.


Avtala var, at royndirnar kundu gerast um borð á Munki, har Eyðfinn Jacobsen er skipari.


Um finnast kann uppá eina einfalda loysn, sum ikki krevur tær stóru íløgurnar, vilja onnur skip allarhelst taka við henni.

14/6-00: Fundur við umboð fyri livravirkið í Leirvík:

Tosað var við Jógvan og Eirik á Húsamørk.


Upplýst var, at teir goldu 2,33 kr/kilo av livur. Har, sum býtt verður millum skip og manning (kubatrolarnir), fær manningin 1 kr/kg, skipið 1 kr/kg, meðan lýsivirkið rindar 0,33 kr/kg í skatt fyri manningarpartin. Upplýst var, at reiðaríið rindar fyri posarnar, sum verða nýttir at koyra livrina í. Kostnaðurin fyri posan, sum tekur 40 kg, er 0,08 kr/kg livur.


Teirra áskoðan er, at tað skal áleggjast við lóg at taka livur.

28/6-00: Vitjan umborð á Trasti:

Tosað var við Elmar Guttesen, skipara á Trasti, og manningina umborð. Teir taka vanliga livur, sjálvt um ónøgd er um, at inntøkurnar frá livrini skulu býtast við reiðaríið.


Umstøðurnar at taka livur umborð á kubatrolarunum eru ikki av teimum bestu, men teir royna at taka tað, teir kunnu. Lítið pláss er á arbeiðsdekkinum og trupult er at gera nakrar ábøtur, sum kunnu bøta um umstøðurnar.

30/6-00: Vitjan umborð á Stjørnini:

Tosað við Osmund Justinussen og hugt at arbeiðsdekkinum umborð á Stjørnuni. Teir eru í løtuni á gulllaksaveiðu og taka tí onga livur. Annars taka teir livur, tá ið botnfiskur verður veiddur.

Manningin fær inntøkuna frá livrini.


Umstøðurnar  umborð eru góðar at taka livur. Ein renna er sett upp í sambandi við kryvjiborðið soleiðis, at livurin fer ígjøgnum rennuna og beinleiðis í eina kurv. Kurvin verður so tømd niður í ein plastposa, sum verður ísaður í einum kassa.

31/8-00: Vitjan umborð á Føstuvarða:

Tosað við Eyðun Hansen, skipara á Føstuvarða, og manningina umborð. Teir taka ikki livur, men vóru positivir fyri at fara undir at taka livur, um semja kann fáast við reiðaran um eitt býti av inntøkuni. Teir vistu annars lítið um møguleikarnar fyri at sleppa av við livrina til lýsivirkið.


Báturin er soleiðis innrættaður, at tað skulu ikki tær stóru íløgurnar til fyri at bøta munandi um umstøðurnar.


Tosað var eisini við Bjarta Mohr, reiðara, og var hann positivur fyri at fara undir livratøku.

3/10-00: Vitjað P/F Snaraløkur:

Tosað við Jónsvein Knudsen, reiðara, og Bjarna Kass, sum er skipari á einum av bátunum hjá reiðarínum.


Greitt var frá, at teir høvdu tikið livur til fyri um 1½ ári síðani, men at teir góvust við hesum, tí  trupulleikar vóru, sum ikki vóru loystir, viðvíkjandi avheinting av køssum, skitnum køssum v.m .


Tá teir tóku livur, fekk manningin alla inntøkuna av livrini, meðan reiðaríið hevði útreiðslur til landing v.m., sum teir ikki fingu dekkaðar.

Greitt var frá, at Topas, Sardis, Jaspis og Ametyst hava lutfallsliga lítla last, teir taka um 750 kassar í kassalastina. Tá veiðan er størri enn 750 kassar ein túr, verður restin ísað í krubbur frammanfyri kassalastina.


Tá livur varð tikin, kom tað javnan fyri, at livur var koyrd í ein part av køssunum ( 75-80 kassar), ímeðan ein lutfalsliga størri partur av fiskinum var ísaður í krubburnar. Fiskurin, sum verður ísaður í krubburnar, hevur ikki líka góða góðsku sum kassafiskurin, og gevur sostatt lægri prís. Eisini kom fyri, at menn heldur tóku livur enn rogn, tí tað gav meira til mannskapið.


Eisini kom tað javnan fyri, at kassar við livur stóðu ov leingi á bryggjuni eftir landing. Hetta gav trupulleikar fyri annað virksemi á økinum, og kom tað fyri, at trukkar koyrdu ímóti fyltum livrakøssum, sum koppaðu.

Eisini vóru trupulleikar av, at kassarnir, sum komu umborð aftur, ikki vóru nóg væl vaskaðir v.m.


Men annrs vóru teir áhugaðir í at fara undir at taka livur aftur, men tað kravdi, at viðurskiftini vóru betri skipað soleiðis, at reiðaríið ikki hevði útreiðslur, men heldur inntøkur av livratøkuni.


Teir mettu, at um ein avtala kundi fáast millum Reiðarafelagið og Fiskimannafelagið um eitt býti, sum kom øllum pørtum til góðar, og viðurskiftini vóru betur skipað, vóru teir sinnaðir at fara undir livratøku aftur.


Verandi prísurin á livrini var eisini nevndur sum ein forðan fyri livratøkuni. Møguleikin við prísstuðli í eina avmarkaða tíð var nevndur. Avleiðingin av hesum vildi verið eitt størri útboð av livur, sum so kundi skapt møguleikar fyri aðrari framleiðslu enn lýsi, sum t.d. innfrysting og niðursjóðing.


2 av 7

_937991402.bin

